
XÜLASƏ 

Araşdırmanın əsas məqsədi Azərbaycanda əhalinin nəsilvermə və təkrar 

istehsalının ümumi əmsallarının analizidir. Məqalədə netto-təkrar istehsal, ümumi 

fertillik və brutto-təkrar istehsal əmsalları şəhər və kənd yerləri üçün ayrılıqda analiz 

olunmuşdur. Araşdırmada 1961-2015-ci illərini əhatə edən verilənlərdən istifadə 

olunmuşdur. Məqalədə həmçinin qonşu ölkələrlə müqayisəli təhlil də yer almaqdadır. 

Bioloji faktorlardan daha çox bu əmsallara təsir edən sosioloji və iqtisadi faktorlara 

toxunulmuşdur. Nəticələrə əsasən, bu dövr ərzində hər üç təkrar istehsal əmsallarında 

zamanla azalmaların olduğu müəyyən olunmuşdur. Korrelyasiya analizinə əsasən isə, 

2000-2015-ci illərdə qadınların təhsil səviyyəsi və əhalinin nəsilvermə əmsalları arasında 

əlaqənin müsbət olduğu müəyyən olunmuşdur.  

 

Açar sözlər: netto-təkrar istehsal əmsalı, ümumi fertillik əmsalı, brutto-təkrar 

istehsal əmsalı, korrelyasiya analizi 

 

GİRİŞ.1 

Dünya ölkələrində demoqrafik mövzular daima diqqətdə saxlanılsa da, 

Azərbaycanda bu tipli araşdırmaların sayının azlığı diqqət çəkir. Hər bir ölkənin iqtisadi 

inkişafla, inflyasiya və işsizliklə bərabər demoqrafik strategiyaları da diqqətdə saxlaması 

önəmlidir. Məqalədə daha çox əhalinin nəsilvermə və təkrar istehsalı və ona bağlı olan 

qadınların təhsil səviyyəsi analiz olunmuşdur.  

Dünyada bir sıra məşhur demoqrafların apardığı analizlərin nəticələrinə də istinad 

edilmişdir. Bunlardan ən məşhuru, Maltusun fikrincə dünyadakı insanların sayı həndəsi 

silsilə şəklində  artsa da, istehsal olunan mal və xidmətlər ədədi silsilə şəklində artır [3]. 

Bu dünyanın gələcəkdə ağır demoqrafik vəziyyətlə qarşılaşacağına bir xəbərdarlıqdır. 

Artıq dünyanın bir sıra ölkələri bu tipli demoqrafik böhranlardan sığortalanmaq üçün sərt 

tədbirlərə əl atırlar. Hindistan, İndoneziya və Çin kimi ölkələrdə əhalinin katastrofik 

dərəcədə artması, hökuməti bu yöndə addımlar atmağa vadar edir[6].  

Inkişaf etmiş ölkələrdə ümumi fertillik əmsalı inkişafda olan ölkələrdəkinə 

nisbətən çox aşağıdır. Buna səbəb kimi, inkişaf etməkdə olan ölkələrdə yanlış dini 

inancların insanlar tərəfindən qəbul olunması, təhsil səviyyəsinin aşağı olması və 

digərləri göstərilə bilər. Dünyanın inkişaf etmiş ölkələrində isə bu əmsallar həddən artıq 

aşağıdır. Beləliklə, Qərbi Avropa ölkələrinin əksəriyyətində əhalinin sayında durğunluq 

müşahidə olunur. Doğumların sayının azalması isə əhalinin yaşlı təbəqəsinin sayında 

ciddi artıma səbəb olur[5]. 

   

Ümumi fertillik əmsalının analizi 

 

Ümumi fertillik əmsalı (nəsilvermə əmsalı) reproduktiv dövr ərzində, 15-49 yaşda 

bir qadının orta hesabla neçə uşaq dünyaya gətirə bildiyini göstərir. Bu əmsal doğumun 

yaş əmsallarının hər yaş intervalının uzunluğuna vurulub toplanmaq yolu ilə hesablanır 

(iki illik əmsallar üçün vuruq ikiyə, beş illik əmsallar üçün beşə və s. bərabərdir). Nəticədə 

cəm 1000-ə bölünür, yəni bu göstərici orta hesabla bir qadın üçün hesablanır [1, s.129]. 

Aşağıdakı qrafikdə ümumi fertillik əmsalının 1961-2015-ci illərdə necə dəyişməsi təsvir 

olunmuşdur. 

 

Qrafik 1. Ümumi fertillik əmsalının illər üzrə dəyişməsi 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır. 

 

Qrafik-1-ə əsasən bu dövr ərzində ümumi fertillik əmsalının getdikcə azalması 

trendi müşahidə olunmuşdur. Beləliklə, bu dövrdə ortalama ümumi fertillik əmsalının 3.2 

olması  müəyyən edilmişdir. Ən yüksək fertillik əmsalı (ümumi fertillik əmsalı) 1964 və 

1965-ci illərdə 5.5, ən aşağı fertillik əmsalı isə 2001 və 2002-ci illərdə 1.8 olaraq qeydə 

alınmışdır. Aşağıdakı qrafiklərdə isə fertillik əmsalının necə dəyişməsi şəhər və kənd 

yerləri üçün ayrılıqda təsvir olunmuşdur. 

Qrafik 2. Şəhər yerlərində ümumi fertillik əmsalının illər üzrə dəyişməsi  

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır. 

Qrafik 3. Kənd yerlərində ümumi fertillik əmsalının illər üzrə dəyişməsi 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır. 

 

Yuxarıdakı qrafiklərdən göründüyü kimi bu dövr ərzində həm kənd həm şəhər 

yerlərində qeydə alınan ümumi fertillik əmsallarında zamanla azalma tendensiyası 

mövcuddur. Bu dövrdə kənd yerlərində ortalama fertillik əmsalı 4.0, şəhər yerlərində isə 

2.6 olmuşdur. Ən yüksək ümumi fertillik əmsalı  1965-ci ildə kənd yerlərində 7.6, 1964-

cü ildə isə şəhər yerlərində 4.0 olaraq qeydə alınmışdır. Ən aşağı fertillik əmsalı isə həm 

kənd həm şəhər yerlərində 2001 və 2002-ci illərdə uyğun olaraq 2.1 və 1.6 olduğu 

müəyyən olunmuşdur. 

   

Brutto-təkrar istehsal əmsalının analizi 
 

Brutto-təkrar istehsal əmsalı reproduktivlik dövründə bir qadının orta hesabla 

dünyaya gətirdiyi qız uşaqlarının sayını və doğulan uşaqların müəyyən vaxtdan sonra 

yeni valideyn nəsli ilə əvəz edilməsini göstərir. Əhalinin təkrar istehsalının brutto-əmsalı 

doğumun nəsilvermə əmsalı kimi hesablanır, lakin ondan fərqli olaraq hesablamada 

yalnız qızlar nəzərə alınır [1, s.129]. Aşağıdakı qrafiklərdə ümumi brutto əmsalının və 

həmçinin şəhər və kənd yerlərində ayrılıqda necə dəyişməsi vizual olaraq təsvir 

edilmişdir.  

 

Qrafik 4. Ümumi brutto istehsal əmsalının illər üzrə dəyişməsi 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır. 

 

Qrafik 5. Şəhər yerlərində brutto istehsal əmsalının illər üzrə dəyişməsi 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır. 

 

Qrafik 6. Kənd yerlərində brutto istehsal əmsalının illər üzrə dəyişməsi

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır. 

Qrafiklərə əsasən həm kənd həm şəhər yerlərində brutto istehsal əmsalında 

zamanla azalma müşahidə olunmuşdur. Şəhər yerlərində isə kənd yerlərinə nisbətən 

brutto istehsal əmsalında  daha çox dalğalanmalar müşahidə olunmuşdur. Bu dövrdə 

Azərbaycanda ümumi ortalama brutto istehsal əmsalı 1.5, kənd yerlərində 1.9, şəhər 

yerlərində isə 1.2 olaraq qeydə alınmışdır. Digər maraqlı bir fakt isə brutto istehsal 

əmsalının ekstremum dəyərlərini ümumi fertillik əmsalında olduğu kimi 1964 və 2001-ci 

illərdə almışdır. Beləliklə, ən yüksək ümumi brutto istehsal əmsalı 1964-cü ildə 2.7, kənd 

yerlərində 3.8, şəhər yerlərində isə 1.9 olaraq qeydə alınmışdır. Ən aşağı göstəricilər isə 

2001-ci ildə, kənd yerlərində 0.9, şəhər yerlərində isə 0.7 olduğu müəyyən edilmişdir.   

  Bioloji olaraq reproduktiv dövrünün əvvəlində ailə quran bir  sağlam qadın 15 uşaq 

dünyaya gətirək qabiliyyətindədir. Bəzi sosioloji çətinliklərin artması, insanların düşüncə 

tərzinin dəyişməsi və qloballaşma dövründə artıq ailə planlaşdırılmasında çox uşaqlılığa 

üstünlük verilmir [2, s.11].  Bu baxımdan Afrikanın mötədil yoxsulluq səviyyəsində olan 

ölkələri istisnadır. Həmin ölkələrdə yeni doğulan uşağa daha çox gəlir mənbəyi kimi 

baxılır. Belə ki, ailədə uşaqların sayının çox olmasının məhsul istehsalını artırması kimi 

fikirlər 3-cü dərəcəli ölkələrdə geniş yayılmışdır [8]. 

 

Netto-təkrar istehsal əmsalının analizi 

 

Netto-təkrar istehsal əmsalı – brutto-təkrar istehsal əmsalından fərqli olaraq, netto 

təkrar istehsal əmsalının hesablanmasında ölüm amili nəzərə alınır. Netto təkrar istehsal 

əmsalı ana nəslinin qızların analıq yaşına çataraq yeni nəsil ilə əvəz olunmasını 

xarakterizə edir. Əgər bu əmsal 1.0-a bərabərdirsə, onda doğum və ölüm nisbətləri 

əhalinin sadə təkrar istehsalını təmin edir (yəni uşaq nəsli sayca valideyn nəslinə 

bərabərdir). Əgər netto-təkrar istehsal əmsalı 1.0-dan az və ya çoxdursa, bu o deməkdir 

ki, əhalinin təkrar istehsalı daralmış (yəni valideyn  nəslinin sayı uşaq nəslinə nisbətən 

çoxluq təşkil edir) və ya geniş (sayca valideyn  nəsli uşaq nəslinə nisbətən azlıq təşkil 

edir) təkrar istehsaldır [1, s.29]. Aşağıdakı qrafiklərdə həm Azərbaycanda həm də kənd 

və şəhər yerlərində ayrılıqda ümumi netto-təkrar istehsal əmsalının illər üzrə dəyişməsi 

təsvir olunmuşdur. Qrafiklərdən göründüyü kimi, son 60 ildə həm şəhər həm də kənd 

yerlərində kəskin eniş və qalxışlar baş vermişdir. Brutto və ümumi fertillik əmsallarında 

olduğu kimi netto-təkrar istehsal əmsalında da getdikcə  azalmalar müşahidə 

olunmaqdadır. 

 

Qrafik 7. Ümumi netto-təkrar istehsal əmsalının illər üzrə dəyişməsi. 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır 

Qrafik 8. Şəhər yerlərində netto-təkrar istehsal əmsalının illər üzrə dəyişməsi 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır 

 

Qrafik 9. Kənd yerlərində netto-təkrar istehsal əmsalının illər üzrə dəyişməsi 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır 

 

Ortalama olaraq, Azərbaycanda netto-təkrar istehsal əmsalı 1.24-ə bərabər 

olmuşdur. Yəni, bu dövrdə sayca valideyn  nəsli uşaq nəslinə nisbətən azlıq təşkil 

etmişdir. Bu rəqəm kənd yerlərində 1.61, şəhər yerlərində isə ortalama 0.8 olmuşdur. 

1964-cü ildə isə ən yüksək netto-təkrar istehsal əmsalları qeydə alınmışdır. Beləliklə, 

həmin ildə şəhər yerlərində bu əmsal 1.74-ə, kənd yerlərində isə 3.26-ya bərabər 

olmuşdur. Ən aşağı netto-təkrar istehsal əmsalı isə 2006-cı ildə müşahidə olunmuşdur. 

Belə ki, sözü gedən ildə bu əmsal şəhərlərdə 0.000462-yə, kənd yerlərində isə 0.00046-

ya bərabər olmuşdur. 

 

Ev təsərrüfatlarının uşaqların sayına görə bölgüsü 

 

Azərbaycanda 2015-ci ildə açıqlanan hesabatlara əsasən 2 uşaqlı ailələrin sayı 

üstünlük təşkil etmişdir. Belə ki, 2015-ci ildə 2 uşaqlı ailələrin sayı 529900 olmuşdur. 4 

və daha çox uşaqlı ailələr (126700 ailə) isə kiçik paya sahibdirlər. 1 və 3 uşaqlı ailələrin 

sayı isə uyğun olaraq, 396000 və 261900 qeydə alınmışdır. Dairəvi diaqrama əsasən də 

bu paylanmanı müşahidə etmək mümkündür. 

Qrafik 10. 18 yaşadək uşaqları olan ev təsərrüfatlarının bölgüsü 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır 
 

Qadınların təhsil səviyyəsi və ümumi nəsilvermə əmsalı arasında korrelyasıya 

analizi 

2000-2015-ci illərdə təhsilini başa vurmuş qadınların xüsusi çəkisində artım 

müşahidə olunmuşdur. Bu  kənd yerlərində insanların maarifləndirilməsi, və təhsilə 

ayrılan büdcə xərclərinin artırılması kimi faktorlarla izah etmək mümkündür. Eyni dövrdə 

ümumi nəsilvermə əmsalında dalğalanmalar müşahidə olunsa da, trend yuxarı 

yönəlmişdir. 1-ci cədvəldə hər iki dəyişənin illər üzrə necə dəyişməsi təsvir olunmuşdur. 

Cədvəl 1. 

 Təhsilini başa vurmuş qadınların çəkisi və ümumi nəsilvermə əmsallarının illər üzrə 

dəyişməsi 

İllər Təhsilini başa vurmuş qadınların çəkisi (%) Ümumi nəsilvermə əmsalı 

2000 96.6 2 

2001 96.7 1.8 

2002 96.9 1.8 

2003 97.4 1.9 

2004 97.2 2.1 

2005 98 2.3 

2006 98.4 2.3 

2007 98.5 2.3 

2008 99 2.3 

2009 99.2 2.3 

2010 99.4 2.3 

2011 99.6 2.4 

2012 99.6 2.3 

2013 99.7 2.2 

2014 99.7 2.2 

2015 99.7 2.1 

Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır 

Analizdə “təhsilini başa vurmuş qadınların çəkisi” əsas, ümumi nəsilvermə əmsalı isə 

asılı dəyişən kimi qəbul olunmuşdur. İki dəyişən arasında korrelyasiya əmsalı 0.74- 

olaraq hesablanmışdır. Belə qənaətə gəlmək olar ki, verilmiş dəyişənlər arasında müsbət 

korrelyasıya mövcuddur. Təhsilini başa vurmuş qadınların çəkisi artdıqca ümumi 

nəsilvermə əmsalında da eyni zamanda artır. Dünya ölkələrinin əksəriyyətində isə bu 

əmsal mənfidir [4]. Korrelyasiya əmsalının kvadratı kimi hesablanan müəyyənlik əmsalı 

isə 0.55 olmuşdur. Yəni, ümumi nəsilvermə əmsalında baş verən dəyişikliklərin 55 faizi 

təhsilini başa vurmuş qadınların çəkisinin dəyişməsi ilə izah oluna bilər. 11-ci qrafikdə 

paylanma qrafiki yuxarıdakı cədvəldəki verilənlərə əsasən tərtib olunmuşdur. Qrafikdən 

də göründüyü kimi, dəyişənlər arasında pozitiv korrelyasiya mövcuddur.  

 

Qrafik 11. Paylanma diaqramı ( Ümumi nəsilvermə əmsalı & təhsilini başa vurmuş 

qadınların çəkisi 

 
Mənbə: www.stat.gov.az saytından götürülmüş məlumatlar əsasında müəlliflər tərəfindən 

hazırlanmışdır 

 Nəticələr və müzakirələr 

 Araşdırmanın nəticələrinə əsasən, netto-təkrar istehsal, ümumi fertillik və brutto-təkrar 

istehsal əmsallarında ümumi azalma müşahidə olunduğu ortaya çıxmışdır. Eyni hal həm 

kənd həm şəhər yerlərində müşahidə olunmuşdur. Məqalənin sonunda isə qadınların 

təhsil səviyyəsi və ümumi fertillik əmsalı arasında əlaqə tədqiq edilmişdir. Əldə olunan 

nəticələrə əsasən, bu iki dəyişən arasında əlaqənın müsbət olduğunu demək mümkündür. 

Araşdırmanın çatışmazlığı isə korrelyasiya analizinin sadəcə 2000-2015-ci illəri əhatə 

etməsidir.  

 Hazırda Avropa Birliyində hər qadına ortalama olaraq 1.58 uşaq düşür ki, bu da optimal 

əmsal kimi qəbul olunur [7]. Əhalinin ailə planlaşdırılması məsələsində 

maarifləndirilməsi sayəsində doğumların sayının kontrol olunması mümkündür. Bu işdə, 

Cənub-Şərqi Asiya və Avropa Birliyi ölkələrinin praktikasının öyrənilməsi vacibdir. Bu 

siyasətin nəticəsində ana ölümlərinin və eləcə də yoxsulluq səviyyəsinin azaldılması 

mümkündür.  

ABSTRACT 

 The main purpose of the research is to analyze the total fertility and reproduction rates 

in Azerbaijan. In the article, net reproduction, gross-reproduction and total fertility rates 

have been analyzed for both rural and urban places separately. Data related to the period 

of 1961-2015 have been used in the analysis. İn the research, social and economic factors 

affecting these ratios have been touched rather than biological factors. According to the 

results, decline in all three ratios have been observed. In addition, according to the results 

of correlation analysis, it was found to be positive correlation between reproduction rate 

and educational level of females in the period between 2000 and 2015. 

  

Key words: net reproduction rate, total fertility rate, gross reproduction rate, correlation 

analysis 

